
1 Pedr_(9)
1 Pedr 2:4-8

4 Mae’r Arglwydd fel carreg sylfaen, ond un sy'n fyw. Dyma’r garreg gafodd ei gwrthod gan bobl, ond roedd wedi ei dewis gan Dduw ac yn werthfawr iawn yn ei olwg. Felly wrth i chi glosio at yr Arglwydd 5 dych chi fel cerrig sy’n fyw ac yn anadlu, ac mae Duw yn eich defnyddio chi i adeiladu ei ‘deml’ ysbrydol. A chi hefyd ydy’r offeiriaid sydd wedi cael eich dewis i gyflwyno aberthau ysbrydol i Dduw. Aberthau sy’n dderbyniol o achos beth wnaeth Iesu Grist. 6 Dyma pam mae’r ysgrifau sanctaidd yn dweud fel hyn: 
"Edrychwch! Dw i'n gosod yn Jerwsalem garreg sylfaen werthfawr sydd wedi ei dewis gen i. Fydd pwy bynnag sy'n credu ynddo ddim yn cael ei siomi."
7 Ydy, mae'r garreg yma’n werthfawr yn eich golwg chi sy’n credu. Ond i'r rhai sy’n gwrthod credu: “Mae’r garreg wrthododd yr adeiladwyr wedi cael ei gwneud yn garreg sylfaen," 8 Hon hefyd ydy’r garreg sy'n baglu pobl a chraig sy'n gwneud iddyn nhw syrthio." Y rhai sy’n gwrthod gwneud beth mae Duw’n ei ddweud sy’n baglu. Dyna'n union oedd wedi ei drefnu ar eu cyfer nhw.
Roedd y Cristnogion cyntaf i ddarllen y llythyr hwn ar wasgar ac yn wynebu erledigaeth. Bwriad Pedr oedd eu nerthu yn eu ffydd, fel eu bod yn cael eu calonogi a’u cryfhau. Yn gyson pwysleisiodd Pedr y byd sydd i ddod, ailddyfodiad Crist, ac Iesu fel gwraidd pob llawenydd a sicrwydd. Mae’r rhan yma o’i lythyr yn gwbl gyson â’r hyn mae o wedi ei sgwennu’n flaenorol.

Unwaith eto, Crist sy’n mynd â’i sylw. Pan mae tŷ’n cael ei adeiladu rhaid cael sylfaen gadarn, a Christ ydy carreg sylfaen yr eglwys.  Heb Iesu fyddai yna ddim eglwys i Dduw (nid adeilad, ond criw o bobl sy’n credu ynddo) yn bodoli ar y ddaear. Yr Iesu byw ydy sail ffydd a gobaith sicr pob Cristion. Os nad ydy Iesu’n fyw, does dim pwrpas i Gristnogaeth,
17 Ac os na chododd y Meseia, mae beth dych chi’n ei gredu’n wastraff amser – dych chi’n dal yn gaeth i'ch pechodau. 18 Ac os felly mae'r Cristnogion hynny sydd wedi marw yn gwbl golledig hefyd. 19 Os mai dim ond ar gyfer y bywyd hwn dyn ni’n gobeithio yn y Meseia, dyn ni i'n pitïo'n fwy na neb! 20 Ond, y gwir ydy bod y Meseia wedi ei godi yn ôl yn fyw! Mae e fel y ffrwyth cyntaf i ymddangos adeg y cynhaeaf – fe ydy’r cyntaf o lawer sy’n mynd i gael eu codi.    (1 Corinthiaid 15: 17-20)

Mae pob un sy’n credu go iawn yn Iesu Grist yn cael eu hystyried yn ‘gerrig byw’, sef pobl mae Duw yn gallu eu defnyddio i adeiladu a chryfhau ei eglwys ar y ddaear. Falle fod y Cristnogion cyntaf wnaeth ddarllen y llythyr yma’n teimlo’n unig ac yn wan, ond roedd Pedr yn eu hatgoffa eu bod yn ddefnyddiol i Dduw. Roedd Duw wedi eu dewis, ac os oedd  Duw ar eu hochr nhw, doedd dim ots pwy oedd yn eu herbyn! (Rhufeiniaid 8:31)
Mae’n amlwg o’r llythyr yma fod gan Gristnogion ddyletswyddau i’w cyflawni fel ‘offeiriaid sydd wedi cael eich dewis i gyflwyno aberthau ysbrydol i Dduw.’ Does dim rhaid i Gristnogion ladd anifeiliaid fel yng nghyfnod yr Hen Destament. Cafodd gwaed Iesu Grist ei dywallt un waith ac am byth ar y groes, felly does dim angen gwaed anifeiliaid bellach i wneud perthynas pobl gyda Duw yn iawn. Felly, beth ydy’r ‘aberthau ysbrydol’ mae Pedr yn cyfeirio atyn nhw? 
Salm 50:14  Cyflwyna dy offrwm diolch i Dduw, a chadw dy addewidion i'r   Goruchaf.  

Salm 51: 17  Yr aberthau wyt ti eisiau ydy ysbryd wedi ei ddryllio, calon wedi ei thorri, ac ysbryd sy'n edifar — Fyddi di ddim diystyru peth felly, O Dduw.
Diarhebion 21:3  Mae cael rhywun yn gwneud beth sy'n gyfiawn ac yn deg 

yn well gan yr Arglwydd nag aberthau.

Hosea 6:6  Ffyddlondeb dw i eisiau, nid aberthau! Nabod Duw, nid dim ond offrwm llosg.
Philipiaid 4:18  Dw i wedi derbyn popeth sydd arna i ei angen, a mwy! Bellach mae gen i hen ddigon ar ôl derbyn eich rhodd gan Epaffroditus. Mae'r cwbl fel offrwm i Dduw – yn arogli'n hyfryd, ac yn aberth sy’n dderbyniol gan Dduw ac yn ei blesio.
Effesiaid 5:2  Dylech fyw bywydau llawn cariad, yn union fel gwnaeth y Meseia ein caru ni a marw yn ein lle ni. Rhoddodd ei hun fel offrwm ac aberth oedd yn arogli’n hyfryd i Dduw.
Hebreaid 13: 15-16 Felly, gadewch i ni foli Duw drwy’r adeg, o achos beth wnaeth Iesu. Y ffrwythau dyn ni’n eu cyflwyno iddo ydy’r mawl mae e’n ei haeddu. A pheidiwch anghofio gwneud daioni a rhannu'ch cyfoeth gyda phawb sydd mewn angen. 
Be ydy aberth? Aberth yw rhywbeth hyn sy’n cael ei roi (ei offrymu) sy’n plesio Duw. Ond yma eto mae Pedr yn pwysleisio gwerth Iesu Grist ei hun. Dydy’r aberthau ond yn dderbyniol o achos beth wnaeth Iesu Grist.  Iesu Grist ydy calon popeth, fo ydy cannwyll llygaid Duw, a thrwyddo mae bob un sy’n credu yn cael bod yn blant i Dduw.
Mae’n amlwg o’r llythyr fod yna wahaniaeth rhwng Cristnogion a phawb arall – a’r gwahaniaeth ydy eu hagwedd tuag at Iesu Grist. Does dim tir canol, does dim posib aros yn amhleidiol, naill ai dych chi’n derbyn Iesu neu’n ei wrthod. I’r Cristion mae yna neges fendigedig, ‘Fydd pwy bynnag sy'n credu ynddo ddim yn cael ei siomi.’ Ond i’r rhai sy’n gwrthod derbyn Iesu mae yna rybudd, ‘Hon hefyd ydy’r garreg sy'n baglu pobl a chraig sy'n gwneud iddyn nhw syrthio."

